
»ئەگەر بگەڕێینەوە بۆ دەقە یاسایيەکان، دەبینین لە هیچ کام 
لە یاساكان ئاماژە بەوە نەکراوە کە ئافرەت بە شاهێد وەرناگیرێ، 
یاس������ای باری کەس������ی ژمارە ١٨٨ی س������اڵی ١٩٥٩، هەروەها 
یاس������ای بنەما دادگاس������زاییەکان لە ماددەی)٦٨( ژمارە 523 
س������اڵی 1971، یان یاسای سەلماندن ژمارە ١٠٧ی ساڵی ١٩٧٩ 
و تەنانەت لە دادگاکانی )تاوان و کەتن(يش ش������اهێدی ئافرەت 
وەردەگیرێت، کەچی لە دادگای باری کەس������ی بۆ گرێبەستی 

مارەبڕین، ئافرەت بە شاهێد وەرناگیرێ«. 
ئەوە دەستپێكی قس������ەكانی رۆژنامەنووس و چالاكی مافناس 
لانە ئامانج بوو. وتيش������ی: »رەنگە ش������اهێدی دان لە دادگای 
تاوان لە دادگای باری کەس������ی زۆر قورس������تر بێت، چونکە زۆر 
جار پێوەندی بە ژیانی کەس������ێکەوە هەیە و رەنگە بەو شاهێديیە 
کەسێک سزای زیندانی تاهەتایی بۆ دەربچێ، یاخود رەنگە بەو 
شاهێدیيە کەسێک سزای لەسێدارەدانی بۆ دەربچێ، هەندێكجار 
دەقە یاس������اییەکان روون و ئاش������کرا نين  و جۆرە ناڕۆشنیيەکی 

تێدایە، بۆ نموونە لە ماددەی)٦( بڕگەی )١-ج( یاس������ای باری 
کەسی ژمارە ١٨٨ی س������اڵی ١٩٥٩ باسى دوو شاهێدى كردووە، 
بەڵام دیاری نەکردووە ئەم دوو ش������اهێدە ئافرەت بن، یان پیاو، يان 
باس������ی ئەوەی نەكردووە كە ژن و پیاو لە ش������اهێدیدان جیاوازییان 
نییە، لەگەڵ ئەوەش������دا هەر بەپێی ئەم یاس������ایە دەکرێت ئافرەت 
وەک ش������ایەت وەربگیرێ، كەچی ئێمەی ئافرەتان ئەو مافەمان 
لێ س������ەندراوەتەوە، تەنانەت لە كۆمەڵگ������ەی ئێمەدا هێنانی دوو 
ش������اهێد بۆ ش������اهێدیدان وات������ا هێنانی دوو پیاو، بگ������رە لەكاتی 
گرێبەس������تی هاوس������ەرگیریش جێگەی ئاف������رەت وەك گەواهیدەر 
بەتاڵە، هۆكارەكەشی بۆ ئەوە دەگەڕێنمەوە كە هەندێك لە پیاوانی 
یاسایی و كاربەدەستانی دەوڵەت باوەڕیان بە گوفتاری ئافرەت و 
قەزیەی ئافرەت نییە، تا بۆیان بكرێ یاس������اكان دەخەنە خزمەت 
بەرژەوەندی خۆیان و هاوڕەگەزەكانیان، تەنانەت لە دابەش������كردنی 
پۆستەكانیش غەدرمان لێدەكەن، لە كاتێكدا زۆرجار پیاوان خۆیان 
پێمان دەڵێن شەرع غەدری لە ئێوە كردووە و لە بەشێك نیو بەشتان 

هەندێك لە دادوەران یاساى یەكسانی
رەگەزی لە شاهێديدان پشتگوێ دەخەن

گەواهیدان و شاهێدی ئافرەت و پیاو لەسەر بابەتە یاسایی و شەرعییەكان لە ئاستێكدا نییە و لەلایەن شارەزایانی هەردوو 
بواری شەرع و یاساشەوە خوێندنەوە و شیكردنەوەی جیاوازی بۆ دەكرێ، زۆربەی ئافرەتانيش پێیانوایە لەو بوارەدا وەك پێویست 

بایەخیان پێنەدراوە، جەختیش لەوە دەكەنەوە كە مافی شاهێدیدان وەك تێكڕای مافەكانی دى لەلایەن پیاوانەوە قۆرخكراوە.

بەردەكەوێ، منیش دەڵێم: كەوایە بۆچی شاهێدیی دوو ئافره‌ت به‌ 
یه‌ك شاهێدی پیاو یەكسان دەكەن؟« 

د.بەش������یر حەداد ئیمام و خەتیبی مزگەوت������ی جەلیل خەیات 
لە هەولێر، وتەكانی لە س������ەر هەمان پرس������یار ب������ە ناوی خوای 
بەخەش������ندە و مێهرەبان دەس������ت پێدەكات و دەڵێت: »ئیسلام وەكو 
كۆتاپەیامی خوا ئایینێكە بەرنامەیەكی تەواوی هەیە بۆ تێكڕای 
مرۆڤایەتی، دەتوانین بڵێین ئیس���ل��ام هەم������وو لایەنەكانی ژیانی 
رەچاو كردووە و چارەس������ەری بۆ داناوە، بایەخێكی زۆریش������ی بە 
پێوەندییە كۆمەڵایەتییەكان داوە، مەسەلەی شاهێدی لە ئیسلامدا 
ئەو مەرجان������ەی بۆ ش������اهێدی داندراوە هی������چ پێوەندییەكی بە 
نێرین������ە و مێینەوە نییە، بەڵكو یەكەم مەرج ئەوەیە ئەو كەس������ەی 
ش������اهێدییەكەی دەدات كەسێكی راستگۆ بێت و جێگەی متمانە 
بێت، نابێ ئەو كەس������ە خزمایەتییەكی نزیكی لەگەڵ ئەو كەسە 
هەبێت، بە پێچەوانەوەش نابێ كێش������ەی ركابەری و دوژمندارییان 
لە نێواندا هەبێت، مەرجێكی دیكەی ش������اهێد ئەوەیە كە زانیاری 
لەس������ەر رووداوەكە هەبێت و رووداوەكەی بینیبێت، ئەم مەرجانەش 
چ ل������ە ئافرەت، ی������ان لە پی������او بوونی هەبێت، ئەوا ئەو كەس������ە 
ش������اهێدییەكەی وەردەگیردرێت، تەنانەت زۆرجار ش������اهێدییەكەی 
ئافرەت لە شاهێدی پیاو قبووڵتر بووە، بەتایبەت لەو مەسەلانەی 
كە تایبەتن بە مەس������ەلە كۆمەڵایەتییەكان، لەوانە شیردان، ئەگەر 
ئافرەتێك ش������اهێدی ئەوە بدات كە ش������یری بە كەسێك داوە، ئەوا 
ش������اهێدییەكەی قبوڵ دەكرێ، ئەگەر هاتو پێنج پیاویش بڵێن وا 
نییە، هەروەها مەس������ەلەی كچێنی و نەس������ەب كە شاهێدی پیاو 
وەرناگیرێ، جگە لە ش������اهێدیدانی ئاف������رەت، كەواتە لە زۆربەی 
حاڵەتە كۆمەڵایەتییەكان شاهێدی ئافرەت ئەولەويیەتی پێدراوە، لە 
هەندێك مەسەلەش شاهێدیدانی هەردوولا یەكسان بووە، نموونەی 
مەسەلەی لیعان، لیعان بەو مانایە دێت ئەگەر پیاوێك بە چاوی 
خۆی ببینێت هاوس������ەرەكەی خیانەتی لێكردووە و زینای كردووە، 
ئەوكات پێویس������ت ناكات بۆ ئەوەی بڕوا چوار شاهێد بهێنێت بۆ 
ئەوەی ئیسپاتی بكات، بەڵكو قسەی پیاوەكە كافییە بە مەرجێك 
چوار جار سوێند دەخوات و دەڵێ من راستگۆمە و جاری پێنجەم 
دەڵێ لەعنەتی خوا لە من بێ ئەگەر درۆ بكەم، بەم ش������اهێدیدانە 
زیناكە لەس������ەر ژنەكە ئیسپات دەبێ، بەڵام ژنەكە لەم حاڵەتەشدا 
دەتوان������ێ ئەو تۆمەتە بە هەمان س������وێند لەس������ەر خۆی لابدات، 
چوارجار س������وێند دەخوات كە پیاوەكە راست ناكات، جاری پێنجەم 
دەڵ������ێ خوا غەزەبم لێ بگرێ ئەگەر پیاوەكەم راس������ت بكات، بەم 
كارە س������زای زینای لەسەر لادەچێت، كەواتە لێرەشدا شاهێدی ژن 
و پیاو وەكو یەك بوو، لەگەڵ هەموو ئەوانەش������دا چەندین ئافرەت 
فەرموودەی پێغەمبەریان دروودی خوای لەس������ەر بێت، ریوایەت 
كردووە، دایكمان حەزرەتی عائیشە زیاتر لە دوو هەزار فەرموودەی 
ریوایەت كردووە و هەمووش������ی جێگەی ب������اوەڕە، ئایا گێڕانەوەی 
فەرموودە ش������اهێدیدان نییە بەسەر پێغەمبەر؟ ئەگەر شاهێدیدانی 
ئافرەتێك بۆ ش������اهێدیدان لەس������ەر پێغەمبەر قبووڵ بكرێت، چۆن 
ش������اهێدی ئافرەت لەس������ەر مرۆڤێكی ئاس������ایی قبووڵ ناكرێت؟ 
هەروەها لەكاتی مانگ بینین ش������اهێدی ژن و پیاو بە یەكسانی 
قبووڵ كراوە، بەڵام باس لەوە ناكرێ لە زۆر حاڵەتدا شاهێدی ژن 
لە ه������ی پیاو زیاتر متمانەپێكراو بووە، تەنیا باس لەوە دەكرێ كە 
لە مەس������ەلەی مامەڵە و قەرز دوو شاهێدی پیاو پێویستە، ئەگەر 
دوو پی������او نەبوو، ئەوا پیاوێك و دوو ئافرەت دەبنە ش������اهێدی ئەو 

مامەڵەكردنە، هۆكارەكەشی ئەوەیە كە ئافرەت لە مامەڵە و بازاڕ 
و كڕین و فرۆشتن زۆر دەست باڵا نییە، زانای گەورە د. مستەفا 
زەڵمی كاتێك لە لیژنەی پێداچوونەوە بە یاس������ای باری كەس������ی 
لەگەڵ ئێمەدا بوو، رای ئەوە بوو كە لە گرێبەستی هاوسەرگیریدا 
ئەو دوو ش������اهێدە ژن و پیاو بن ئاساییە ئەو ئایەتەی هەیە تەنیا 
پێوەن������دی بە مامەڵە و بازرگانییەوە هەیە، بەڵام لە مەس������ەلەی 
مارەی������ی و تەڵاق ژن و پیاو وەكو یەك مامەڵەیان لەگەڵ دەكرێ، 
بە مەرجێك شایس������تەی ش������اهێدیدان بن، ئەوەش لە یاسای باری 

كەسێتی چەسپێندراوە.
مافناس و یاریده‌ری دادوه‌ری شۆڕش حەسەن ،   دەڵێت:  »له 
‌یاس������ای ژماره‌ی 15 ساڵی 2008 له‌ ماده‌ی 3 بڕگه‌ی یه‌ك كه‌ 
تایبەته‌ به‌ ش������اهیدی هاوسه‌رگیری، باس له‌ دوو شاهیدی خاوه‌ن 
ئه‌هلیه‌تی یاس������ايی ده‌كات و پاشان ده‌ڵێت ژن و پیاو یه‌كسانه‌ له‌و 
ب������واره‌دا، بەڵام ئەوەی كە تا چەند له‌ دادگاكانی هه‌ریم جێبه‌جێ 
كراوه، ئەوە بابەتێكی دیكەیە. وتیشی: ‌ »یاسا عێراقيیەكه‌ پشتی 
به‌ شه‌ریعه‌تی ئیسلام به‌ستووه‌، وه‌كو سه‌رچاوه‌ی سه‌ره‌كی، چونكه‌ 
بابه‌ته‌كانی باری كه‌سی بابه‌تگه‌لێكن په‌یوه‌ستن به رێگه‌پێدراوه‌كان 
و قه‌ده‌غەك������راوه‌كان ل������ه‌ بواری پێوه‌ندی ژن و پی������او به‌ یه‌كتری،‌ 
ئه‌م بابه‌ته‌ش ته‌واو بابه‌تیكی په‌یوه‌س������ته‌ به‌ ئایینه‌وه‌ و شه‌ریعه‌تی 
ئیسلامیش رێسا و یاسای ته‌واوی له‌م بواره‌دا‌ وه‌كو مه‌نزوومه‌یه‌كی 
فیقهی موته‌كامیل هه‌یه‌ .دوای هه‌مواركردنه‌وه‌ی یاس������ای ژماره‌ 
188ی س������اڵی 2008 به‌ یاسای ژمارەی‌ 15ی ساڵی 2008 له 
‌دادگاكانی هه‌رێم كاری پێ ده‌كرێت و له‌ س������ه‌رجه‌م بواره‌كاندا به‌ 
یه‌كس������انی ش������اهێدی ژن و پیاو وه‌رده‌گیردرێت. جا لێره‌وه‌ ئه‌گه‌ر 
دادگاكانی هه‌رێم ئه‌م یاسایه‌ وه‌كو ئه‌وه‌ی هاتووه‌ جێبه‌جێی نه‌كه‌ن، 
ئه‌وه‌ بابه‌تێكی دیكەیە و پێویس������تی بە به‌دواداچوون هه‌یه،‌ مادام 
یاساكه‌ ده‌رچووه،‌ ده‌بێت جێبەجێ بكریت، ئه‌گه‌ریش ئیشكالیياتی 
فیقه������ی هه‌یه‌، ده‌كرێت بۆ ش������یكردنه‌وه‌ و ته‌فس������یری قانوونه‌كه‌ 
مه‌حكه‌م������ه‌ی ته‌مییز یه‌كلایی بكاته‌وه‌،  ئه‌ونده‌ی من ئاگاداری 
بم، دادگاكان یاساكه‌ جێبەجێ ده‌كه‌ن و هیچ گرفتێكی نیيه.‌« 

حاجی عزەدین راوێژكاری یاس������ایی لە بەڕێوەبەرایەتی گشتی 
بەرەنگاربوون������ەوەی توندوتیژی دژی ئافرەتان،  ده‌ڵێت: »ئه‌مڕۆ  
له‌ یاساكانی عێراقیدا به‌ندێكی تێدا نیيه‌، بڵێت دوو ژن به‌ شاهێد 
وه‌ربگیرێن،  له‌ هه‌موو كێش������ه‌كاندا شاهێدی ژن    وه‌كو شاهێدی 
پیاو وه‌رگیراوه‌،  به‌ مه‌رجێك ده‌بێت ته‌مه‌نی 18 س������اڵ به‌ سه‌رەوه‌ 
بێ������ت و له‌ رووی ده‌روونيی������ه‌وه‌ ته‌واو بێت، ئه‌و كات‌ به‌ ش������اهێد 
داده‌نێرێ������ت، جا چ ژن بێت، یان پیاو بێت، به‌ڵام تا ئێس������تا خه‌ڵك 
رانه‌هاتووه‌ ژنێك ببات بۆ ش������اهێدی، به‌ڵكو بۆ هه‌موو شتێك پیاو 

ده‌بات بۆ شاهێدی.«
ئەو راوێژكارە یاس������اییە جەختی لەوە كردەوە كە  »له‌ مادده‌ی  
3 یاس������ای ژماره‌ 15 ساڵی 2008 له‌ هه‌رێمی كوردستان كاتێك 
كه‌ یاسای باری كه‌سێتی هه‌موار كرایه‌وه‌، ئەوەش بۆ ئه‌م مادده‌یه‌ 
زیاد كرا كه‌ دوو گه‌واهیدەر له‌سه‌ر گرێبه‌ستی ماره‌بڕین پێویستە 
و ژن و پیاويش بۆ شاهێدیدان لەو بوارە یه‌كسانن.« وتيشی: »له‌ 
دادگاكان ژن به‌ ش������اهێد وه‌رگیراوه‌، ته‌نیا له‌ گرێبه‌ستی ماره‌بڕین 
لەوانەیە ژن به‌ ش������اهێد وه‌رنه‌گیراوه‌، هۆكارەكەش������ی ئەوە بووە كە 
هه‌ندێك له‌ دادوه‌ره‌كان باوه‌ڕیان به‌و یاس������ایانه‌ نیيه و پێیانوایە له‌ 
رووی ش������ه‌رعه‌وه‌ دوو ژن به‌ یه‌ك ش������اهێد وه‌رده‌گیرێن،  هیوادارم 

ئەوانیش بێنه‌ قەناعه‌ت  و كار بەم یاسایه‌ی ئێستا بكه‌ن.«

له ‌یاسای ژماره‌ی 15 ساڵی 
2008 له‌ ماده‌ی 3 بڕگه‌ی 

یه‌ك كه‌ تایه‌بته‌ به‌ شاهیدی 
هاوسه‌رگیری، باس له‌ دوو 
شاهیدی خاوه‌ن ئه‌هلیه‌تی 

یاسايی ده‌كات و پاشان ده‌ڵێت 
ژن و پیاو یه‌كسانه‌ له‌و بواره‌دا، 

بەڵام ئەوەی كە تا چەند له‌ 
دادگاكانی هه‌ریم جێبه‌جێ 

كراوه، ئەوە بابەتێكی دیكەیە

زانای گەورە د. مستەفا زەڵمی 
كاتێك لە لیژنەی پێداچوونەوە 

بە یاسای باری كەسی لەگەڵ 
ئێمەدا بوو، رای ئەوە بوو كە 
لە گرێبەستی هاوسەرگیریدا 
ئەو دوو شاهێدە ژن و پیاو 

بن ئاساییە، بە مەرجێك 
شایستەی شاهێدیدان بن، 

ئەوەش لە یاسای باری كەسێتی 
چەسپێندراوە

گوڵان: كۆمەڵایەتی

لە زۆربەی وڵاتانی پێشكەوتوو ئافرەتان لە خۆكاندیدكردن بۆ پۆستەباڵاكانی 
بەڕێوەبردنی وڵات سڵ ناكەنەوە، بەڵام لە وڵاتانی رۆژهەڵاتی بە هەرێمی 
كوردستانیشەوە ئافرەتان كەمتر خۆیان لە قەرەی خۆپاڵاوتن بۆ ئەو 
پۆستانە دەدەن، كۆمەڵناس و چالاكوانانی مەدەنیش جەخت لەوە دەكەنەوە 
كە نەریتی كۆمەڵگە بۆ گەیشتن بە پۆستی باڵای سیاسی لەمپەری 
زۆری بۆ خانمان دروست كردووە. هەر لەو بارەیەوە بەشداربووانی ئەم راپۆرتە 
راوسەرنجی خۆیان بۆ گوڵان دەخەنەڕوو.

نەریتی كۆمەڵگە بۆ گەیشتن 
بە پۆستی باڵای سیاسی 
لەمپەر بۆ خانمان 
دروستدەكات

هەندێك لە ئافرەتان باوەڕیان 
بەو تیۆرە سەقەتەیە كە پیاو 

پیاوەو ژنیش ژن. ئەمەش 
وایكردووە نەتوانن لە پۆستەكان 

و زۆركایەی ژیاندا بەشداربن

لە وڵاتە پێشكەوتووەكانیش 
بە دەگمەن ئافرەت هەیە 

بەڕێوەبردنی وڵاتی لە ئەستۆ 
بێت، چونكە گەورەیی و 

مێهرەبانی ئافرەت لەگەڵ ئەو 
پۆستانەدا ناگونجێت

عێراق تاكە وڵاتە لە 
ناوچەكەدا 25%ـی كورسییەكانی 

پەرلەمانی بە ئافرەت داوە، 
كەچی هەرێمی كوردستان و 

حكومەتی عێراق هەركام تەنیا 
یەك وەزیری ئافرەتیان هەیە

لەوڵاتە پێشكەوتووەكان ئافرەت پێگەی خۆی لە 
دەستەبەركردنی مافەكانیدا دۆزیوەتەوە

 س������تار ئەحمەد، نووس������ەر و ئەندامی دەستەی كارگێڕی 
یەكێتی نووسەران لە كەركووك، كاتێك ڕووبەڕووی ئەو پرسیارە 
دەكرێتەوە ك������ە بۆچی لە وڵاتان������ی رۆژهەڵاتی بە هەرێمی 
كوردستانیشەوە زۆربەی ئافرەتان خۆیان لە قەرەی خۆپاڵاوتن 
بۆ پۆس������تە باڵاكانی بەڕێوەبردنی وڵات ن������ادەن؟ ئاماژە بەوە 
دەكات كە كۆمەڵگەی رۆژهەڵات������ی و رۆژئاوایی جیاوازی 
زۆریان هەیە، ئەو نووس������ەرە ڕایوایە لە وڵاتە پێشكەوتووەكان 
ئاف������رەت پێگەی خ������ۆی ل������ە دەس������تەبەركردنی مافەكانیدا 
دۆزیوەتەوە، بەڵام »لە كۆمەڵگەیەكی پیاوسالاری و نەریتی، 
پیاوان باڵادەستن و هەموو جومگەكانی ژیانیان داگیركردووەو 
بوونەتە بەربەست لەڕێگەی ئازادی ئافرەتاندا و بەڕەوای نازانن 
ئافرەت لەگەڵ پیاودا هەڵسەنگێنن و هەمان مافی پیاوانیان 
پێبدرێ«‌، گوتیش������ی »لە كۆمەڵگەی وادا هەمیش������ە پیاو 
خۆی بەپێشەنگ دەزانێت و هەموو یاساو رێساكانیش لەسەر 
دەستی پیاو دادەنرێ و لە بەرژەوەندی خودی پیاوە. بەداخەوە 
هەندێك لە ئافرەتانیش ڕازین بەوی كەپیاوان داكۆكییان لێبكەن 
و تائێس������تا باوەڕیان بەو تیۆرە سەقەتەیە كە پیاو پیاوەو ژنیش 
ژن. واتە باوەڕیان بە جیاوازی ڕەگەز هەیە. لەزۆر ئاریشەكاندا 

پیاوان  بۆ  هەردەم پەنا  وایكردووە،  ئەمەش  دەبەن. 
بەش������خوراو ب������ن و ل������ەدواوەی 
پیاوان������ەوە ریزبەن������د بكرێن و 
نەتوانن لە پۆس������تەكان و زۆر 

كایەی ژیاندا بەشداربن«.

ئافرەت لەڕووی عەقڵەوە 
هیچی لە پیاو كەمتر نییە

دەری������ا هەڵەبجەی������ی ش������اعیر، 
لەوبارەی������ەوە رای تایبەت بە خۆی 
هەی������ە و دەڵێت »م������ن بۆخۆم رقم 
لە سیاس������ەتە و پێموایە ئافرەت زۆر 
لەوە گەورەترە بەو هەس������ت و س������ۆز و 
مێهرەبانییەوە تێكەڵ بەو پۆستە سیاسی 
و س������ەربازییە پ������ڕ ل������ە دڵڕەقییانە بێت، 
بێگومان مەبەستم لە بێ توانایی ئافرەت 
نیی������ە، لەڕووی عەقڵ������ەوە هیچیان لە پیاو 
كەمتر نییە، ب������ەڵام گەورەیی و مێهرەبانی 
ئافرەت لەگەڵ ئەو پۆس������تانەدا ناگونجێت، 
بۆیە لە وڵاتە پێشكەوتووەكانیش بە دەگمەن 
ئافرەت هەی������ە كە كاروب������اری بەڕێوەبردنی 

وڵاتی لە ئەستۆ بێت«.
 باشترین بەردەباز بۆ ئافرەت ئەوەیە سەرەتا 

بتوانێ سەرۆكایەتی حزبێك بكات
هونەرمەند پۆلا سەعدی، س������ەرەتا هێما بۆ 
ئەوە دەكات، كە هەرێمی كوردستان تایبەتمەندی 
خۆی هەیە، س������ەبارەت بە هۆكاری ئەوەش كە لە 

وڵاتان������ی رۆژهەڵاتی بە هەرێمی كوردستانیش������ەوە ئافرەتان 
خۆیان لە قەرەی خۆپاڵاوتن بۆ پۆس������تە باڵاكانی بەڕێوەبردنی 
وڵات نادەن، نموونە بە پۆستی سەرۆكایەتی هەرێمی كوردستان 
هێناوە و گوتی »گەر بۆ نموونە باسی پۆستی سەرۆكی هەرێم 
بكەین، دەبینین جگە لە كەسایەتی و بایەخە سیاسییەكەی لە 
كوردستاندا، پێویستی بە چەندین پاڵنەری دیكە هەیە، لەوانە: 
پاڵێوراوی ئەو پۆستە پێویستە كەسایەتییەكی قیادی و خاوەن 
پێگەی دیپلۆماس������ی نێودەوڵەتی خاوەن مێژوو و رابردوویەكی 
وڵاتپارێزان������ەی متمانەپێك������راو و خ������اوەن پێگەیەكی بەهێزی 

جەماوەری بێت«. 
ئەو هونەرمەندە بە پێویس������تی زانی » ئافرەت س������ەرەتا لە 
ناو حزبدا بگاتە پۆس������تی سەرۆكایەتی و ئەزموون و پێگەی 
كەس������ایەتی خۆی بسەلمێنێ و دواتر بۆ پۆستی سەرۆكایەتی 
وڵات خ������ۆی بپاڵێوێت«، ئەوەش������ی بە باش������ترین بەردەباز بۆ 
ئافرەت ناو برد كە بتوانێ سەرۆكایەتی حزبێك بكات و هەموو 
ئەندامانی حزبەكەی بە ه������ەردوو ڕەگەزەوە بە دەنگی خۆیان 
پشتگیری بكەن«. گوتیش������ی »نەك سەرۆكی حكومەت و 
سەرۆكی پەرلەمان، ئافرەتێكمان نییە بتوانێت وەك پارێزگاری 
پارێزگای������ەك بتوانێ������ت، رۆژانە لانیكەم پتر ل������ە 15 كاتژمێر 
خ������ۆی بۆ كارەكەی تەرخان بكات، ئەوەش مانای ناكارامەیی 
ئافرەت نییە، بەڵكو فاكتەری خۆی هەیە و جگە لە رێگرییە 
ئایینی نەریتییەكان پێویستە كۆمەڵگەش بە تەواوی قۆناغی 
چەس������پاندنی دیموكراسی و یەكسانی رەگەزی تێپەڕ بكات و 
ئافرەتیش شانبەش������انی پیاوان هەوڵ بدەن خۆیان بۆ وەرگرتنی 

پۆستەباڵاكانی وڵات ئامادە بكەن«. 
لە وڵاتە پێشكەوتووەكان دەرفەتی زیاتر بۆ ئافرەت 

دەڕەخسێت
ڕۆژنامەنووس عیماد جەباری، سەرەتا هێما بۆ دەستووری 
عێراق������ی فی������دڕاڵ دەكات و دەڵێت »ل������ە ناوچەكەدا، عێراق 
تاكە وڵاتە كە دەس������توورەكەی مافی 25%ـی كورس������ییەكانی 
پەرلەمان������ی بە ئافرەت داوە، لەگەڵ ئەوەش������دا هیچ ئافرەتێك 
لە پۆس������تە س������یادییەكانی وڵاتدا نەبینراوە، جگە لە وەزیری 
ئافرەتان نەبێت، لە هەرێمی كوردس������تانیش تەنیا یەك ئافرەتی 
وەزیر هەیە«، هۆكاری ئەوەش������ی لەم دوو خاڵەدا بەرجەس������تە 
كرد، یەكەم: كۆت و بەندی كۆمەڵایەتی و ئایینی وایكردووە، 
بەچاوی كەم س������ەیری ئافرەت بكرێت و تەنانەت رووبەڕووی 
ئ������ازار و توندوتیژی و كوش������تنی رۆژانە ببنەوە، ئەوەش رێگر 
بووە لەوەی ئافرەت نەتوانێ بیر لە خۆڕاهێنان و خۆپێگەیاندن 
بۆ كاروباری دەسەڵاتی سیاسی بكاتەوە. دووەم: ئافرەت خۆی 
كەمتەرخەمە و پش������تگیری یەكتری ناكەن، تەنانەت هەندێك 
لە ئافرەتانیش بڕوایان بەوەی������ە كە ئافرەت تەنیا بۆ كاروباری 
ناوماڵ و پەروەردەی منداڵ گونجاوە و توانای كاری سیاسی و 
وەرگرتنی پۆستی سیادی نییە، ئەوەش وایكردووە كە تەنانەت 
خۆیان كۆسپ بۆ ئافرەتانی سەركەوتووی هاوڕەگەزی خۆیان 
دروس������ت دەكەن، ب������ەڵام لە وڵاتە پێش������كەوتووەكان ئافرەت لە 
كەش������وهەوایەكی ئازاد و یەكس������ان دەژی و دەرفەتی زیاتری 

بۆ دەڕەخسێت«. 

كچە ئێزیدییەك:

تەنیا بەوە دڵخۆشم سەرۆك بارزانی 
بەڵێنی داوە ھێزی پێشمەرگە تۆڵەی 

نامووسمان لەو نامەردانەی داعش بكاتەوە

كۆمەڵكوژیی خەڵكی سڤیلی شنگال لەلایەن تیرۆریس������تانی داعش -ـەوە تەواوكەری زنجیرە كۆمەڵكوژییەكانی 
ئەنفال و پرۆسەی قڕكردنی نەتەوەی كوردە. چەكدارانی دڕندەی داعش لەو زنجیرە تاوانەدا، جگە لە رەشەكوژیی 
پیاوان و منداڵانی ئێزیدی، پاكیزەكانی ئێزیدییان كردە ئامانج و وەك س������ەبایە و دەستكەوتی شەڕ تا هەنوكەش لە 
بازاڕی شارەكانی بندەستی داعش لە سووریا و عێراق مامەڵەی كڕین و فرۆشتنیان پێ دەكەن، ژمارەیەكی زۆریش 
لەو ئافرەتانەی كە نەكەوتنە بەردەستی داعشییەكان، بێ خانوو و ماڵ و بێكەس و كار كراون و چارەنووسیان نادیارە 
و لە ناو كەمپەكانی باش������ووری كوردستاندا بە فرمێس������ك ماكیاجی روخساریان دەكەن، یەكێك لەو ئافرەتانە باسی 

نەھامەتییەكانی خۆی بۆ گوڵان دەكات.

جلێكی سەر تا پێ رەشی لە بەر كردووە، سەرپۆشێكی 
رەنگ ش������ۆكۆلاتەی بە س������ەردا داوە، لەو دیوی دیوارە 
تەلبەندكراوەكاندا، لە ژێر دەوارێكی كەمپی )ش������اریا( لە 
كۆمەڵگەی ش������اریا-ی دھۆك  دانیش������تووە. تەمەنی لە 
20 بەھار تێناپەڕێت، بەڵام بەس������ەرھات و ئاریش������ەكانی 
ژیان������ی، وایكردووە، گەلێ������ك بەتەمەنتر نیش������ان بدات. 
خۆی بە س������ەبری ئەلیاس دەناسێنێت. كاتێك باسی یەك 
س������اڵی رابردووی ژیانی دەكات، پێش ھەموو شت، چەند 
وێنەیەكی خێزانەكەی دەھێنێت و لە پڕ ھەنیس������كی گریان 
قوڕگی دەگرێت و بە دەنگێكی لەرزۆكەوە دەڵێت: »ئێمە 
دانیش������تووی گوندی )شێخ خدرێ( بووین، كاتێك داعش 
هێرش������ی كرد، خەڵكی گوندەكەمان رووبەڕوویان بوونەوە، 
ب������ەڵام ئەو داعش������انە چەكی گەورە و س������ەیارەی زلیان 
پێ بوو، زۆر ترس������ناك و دڕندە بوون، ئەوەی بەردەستیان 
بكەوتایە، دەیانكوش������ت، س������ەری چەندین پیاویان لە بەر 
چاوی منداڵەكانیان بڕی، خەڵ������ك ھەمووی ھەڵدەھات و 
پیاوە وەحشەكانی داعش بە دۆشكە گوللەڕێژیان كردین، 
لە ھەموو خێزانەكەمان تەنیا من دەرچووم، لە بەر چاوی 
خۆم دایك و باوك و خوشك و براكانم كوژران، ژمارەیەكی 
زۆری خەڵك ك������وژران، تەنیا ئەوانە دەرباز بوون كە بەرەو 

چیای ش������نگال رایان كرد. داعش������ەكان ئەوەی گەنج و 
پیاو بوو، دەیانكوشتن و ئافرەتەكانیشیان دەڕفاند. ئەوەی 
ل������ە چیاكەش بهاتایەتە خوارەوە، لە لایەن داعش������ەكانەوە 
گوللەباران دەكرا، ئەوەشی لەوێ مایەوە، ژمارەیەكیان لە 
برسێتی و تینوویەتی و گەرمای ھاوین گیانیان لە دەستدا. 
چونك������ە بۆ ماوەی چەندین رۆژ ل������ە چیا بێ نان و ئاو 
ماینەوە، دواتر فڕۆكەكان فریامان كەوتن و ھەندێك خوارن 
و خواردنەوەیان بۆ ھێناین، كە لە ئاس������مانەوە فڕێیان دەدا 
خوارەوە، بەڵام ئەوەش بەشی ھەموو خەڵكەكەی نەدەكرد، 
زۆر منداڵی س������اوا و ژن و پیاوی بەتەمەن بەرگەی ئەو 

عەزابەیان نەگرت و گیانیان لە دەست دا«. 
س������ەبری بە ئارامیی فرمێسكەكانی لە سەر روومەتی 
سڕییەوە و بەمجۆرە درێژەی بە قسەكانی دا: »ھیچ ئایین 
و ویژدانێك ڕێگە بە دەس������تدرێژیكردن بۆ سەر نامووسی 
خەڵك نادات. بەڵام داعش كچی خەڵك دەڕفێنێت و كڕین 
و فرۆش������تنیان پێ دەكات. ئەو ئافرەتانەی لە دەس������تی 
داعش رزگاریان بووە، باس������ی ئەوەیان ب������ۆ كردووین كە 
ژمارەیەكی زۆری كچەكانمان خۆیان كوش������تووە، چونكە 
كچی ئێزیدی لە كەسی قبووڵ ناكات تەعەدای لێبكات، 

تەنانەت ئەگەر گیانیشی لە سەر دابنێت«.

سەبری لە كۆتایی قس������ەكانیدا بە دڵێكی خەمبار و 
تۆڵەخوازەوە باسی ئەوە دەكات كە لە تەلەفزیۆن چاوی بە 
مسعود بارزانی سەرۆکی هەرێمی کوردستان كەوتووە كە 
پێش نیوەڕۆی رۆژی 3ی ئاب لە دهۆک بەشداری لە 

ساڵیادی کارەساتی شنگال کرد. ھەر لەو بارەیەوە 
وتی: »كاك  مس������عود بارزان������ی لە دھۆك 
بەڵێنی بە ھەموو شنگال و ئێزیدییەكان دا، 
تۆڵەمان ل������ەو نامەردانەی داعش بكاتەوە، 
منیش ئێس������تا تەنیا بەو بەڵێنەی س������ەرۆك 
بارزانی دڵخۆشم كە ھێزی پێشمەرگە تۆڵەی 
نامووسمان لەو نامەردانەی داعش بكاتەوە. 

ھەروەه������ا داوا لە بەڕێزیان دەكەم ھەموو هێزی 
خ������ۆی بخاتە كار ب������ۆ رزگاركردنی ئافرەتانی 

ئێزیدی لە دەس������تی داعش������ەكان و ھیوادارم لەو 
عەرەبانەی ناوچەكەش خۆش نەبن كە دەستیان 

خستە ناو دەس������تی داعش و بوونە ھۆكاری 
كوش������تنی كەسوكارمان و سووكایەتی بە 

ئافرەتانی ئێزیدی.«
خەی������ری  خۆی������ەوە  لای  ل������ە 
گش������تیی  بەڕێوەبەری  بۆزانی، 
كاروب������اری ئێزیدیی������ەكان ل������ە 
وەزارەتی ئەوقاف و كاروباری 
هەرێمی  حكومەتی  ئایینی 
ڕایگەیان������د:  كوردس������تان 

ئامارانەی كە  ئ������ەو  »بەپێی 
هەتا ئێس������تا تۆمار ك������راون،  5 

ه������ەزار و 838 ژن، من������داڵ و پیاو 
كەوتوونەتە دەست چەكدارانی داعش، 
هەتا ئێستاش توانراوە دوو هەزار و 14 
كەس لە دەستی داعش ڕزگار بكرێن 
ك������ە 767 ئافرەت، 300 پیاو،  462 

كچ و 485 كوڕ.
بۆزانی ئەوەشی خستەڕوو كە »دوای 

شەڕی داعش زیاتر لە  400 هەزار ئێزیدی 
ئاوارەی هەرێمی كوردستان بوون و لە 18 

كەمپی هەرێم ژیان بەسەر دەبەن.
تیرۆریستانی داعش رۆژی سێی ئابی 
2014 ھێرش������یان كردە سەر شارۆچکەی 
شنگال لە باشووری کوردستان و زیاتر 
لە چوار هەزار کوردی ئێزیدی کەوتنە 
دەستی ئەو گرووپە تیرۆریستە و هەزاران 

خێزانی دیکەی ئێزیدیش ئاوارەی چیای 
ش������نگال و ناوچەکانی دیکەی باشووری 

کوردستان بوون.

وەحشەكانی داعش بە دۆشكە 
گوللەڕێژیان كردین، لە ھەموو 
خێزانەكەمان تەنیا من دەرچووم

بەڕێوەبەری گشتیی كاروباری 
ئێزدییەكان لە وەزارەتی 

ئەوقاف و كاروباری ئایینی 
حكومەتی هەرێمی كوردستان:

لە كۆی 5 هەزار و 838 
هاووڵاتی ئێزیدی دوو هەزار 

و 14 كەسيان لە دەستی داعش 
رزگار كراون

